
Gogol-Xaar

Golaha Wakiilada ee Soomaaliland:

Markuu Arkay: Qodobka 32aad ee Dastuurka kaas oo damaanad qaadaya xoriyatul qawlka, oo uu ku jiro qoraalku oo dhigaya:

“Muwaadin kastaa wuxuu xor u yahay in uu ra’yigiisa ku bandhigo qoraal, hadal, muuqaal, suugaan ama qaabka kale ee xeerka waafaqsan. 32(1).

“Saxaafada iyo warbaahinta kale waxa ay ka qayb yihiin xoriyadaha aasaasiga ah ee rayi cabirida waanay madax banaanyihiin. Dhamaan ficilada lagu cabudhinayaa waala mamnuucay, hawshoodana xeer baa go’aamin doona.” Qodobka 32(3).

Isaga oo Aqoonsan:
jiritaanka, kobcinta, iyo horumarinta saxaafad wax ku ool ah oo madax banaan ay lagama maarmaan u tahay xaqiijinta adeegsiga xoriyatul qawlka iyo dimuquraadiyada.

Isaga oo tixgaliyay: 
in xoriyada saxaafadu aanay muwaadiniinta u ahayn oo kali ah Golaha ay ku muujiyaan fikirkooda, ee ay waliba saxaafadu ka qaadato kaalin joogto ah ilaalinta xuquuqda dadka oo dhan, iyo horumarinta dhaqanka dimuquraadiga ah, iyada oo isla markaa u saamaxaysa muwaadiniinta fursada ay kaga dhiiban lahaayeen fikiro miisaaman amuuraha kala duduwan ee xaasaasiga ah, iyo soo bandhigida ra’yigooda khuseeya siyaalaha ay u socdaan hawl qabadka umadu.

QAYBTA 1AAD

MABAADIIDA GUUD IYO QEEXITAANADA

Qodobka 1aad: Magac-Dhawga

Xeerkan waxaa loo aqoonsan doonaa “Xeerka Saxaafada”
Qodobka 2aad: Qeexitaano

Ujeedada adeegsiga Xeerkani erayada lagu dhigay xaga hoose waxa ay lahaan doonaan macnaha ka hor muuqda.

a) Warbixinta Dawlada

Warbixinta ay ka midka yihiin iyada oon la xadidayn xogta iyo dulucda ku jira diwaangalin kasta, oo qoran iyo/ama qoraalada u diwaangashan elegtarooni ahaan, sawirada, khariiradaha, qoraalada, jaantusyada, sawirada, filimada, microfilms, microfiche, waxyaabaha la duubo ee la dhagaysto, waxyaabaha la duubo ee muuqaalka ah, garaafyada, waraaaha la isku diro, canjaladaha kombiyuutarka, iyo xogmeerada(disks), iyo duubitaanada kale, heshiisyada, dood afeedka, iyo qoraalada dib ay u eegeen ama loo gudbiyay dawlada Jamhuuriyada Soomaaliland ama maxkamad kasta, garsoor, wakaalad, ama rasmi ah, iyo warbixin kasta oo ku kaydsan elegtarooni ahaan, iyo saxaafad kasta ama saxaafad oo idil ama hada la ogaado ama wixii hada ka danbeeya ha la sameeyee.

b) Ablaawe:

Micnihiisu waa ilmaha aan aabahii la aqoon.

c) Suxufi

Macnihiisu wuxuu yahay qof kasta oo ka hawl gala shaqooyinka saxaafada, sida lagu qeexay Qodobka 2aad ee halkan.

d) Xogta Shakhsiga 

Warbixin ku saabsan dad la aqoonsan karo oo ka kooban shakhsiga haybtiisa, qabiilkiisa, xaaladiisa guur, caafimaadkiisa, xaaladiisa dhaqaale, iyo warbixinta kale ee lagala xidhiidhi karo; iyada oo ay shardi tahay qofka kaas oo ay khuseyso warbixintu in uusan mootanayn wax ka badan (20) sanno inta uusan codsaduhu samayn codsiga.

e) Saxaafada

Hay’adaha, iyada oon loo eegayn baaxada, qaab-beega, ama dhalashada, ku hawlan raadinta xaqiiqada, warbixinta, rayiga, iyo warka, ururintooda iyo/ama qoraalkooda, abuuridooda, ama u badalida ama u kaydintooda maqaalo, kolomo, baadhitaano iyo lafa gur ama qaab-beeg kasta oo kale iyo diyaarinta barnaamijyada iyo faalooyinka, sawirada, iyo sawir gacmeedka, sawir qaadista, daabacaada saxaafada iyo dib u eegista iyo qoraalka ee ciwaanada iyada oo loo marayo wax iyo dhamaan saxaafada ku xusan qaab-beeg kasta oo hada la yaqaano ama wixii ka danbeeya la sameeyo, iyo hawl kasta iyo hawlqabad kasta oo la xidhiidha tani.

f) Degaanaanshaha Gaarka ah

1) Hanti kasta oo loo daganyahay si gaar ah ama aan lagu wadin shaqo caam ah sida dhismayaasha ganacsiga kuwaas kuwaas oon una furnayn dawlada isla marakaana aan qabanayna shaqo dawladeed, oo ay ku jiraan beertooda, iyo dhismayaasha ku hareeraysan, balse aysan ku jirin beerada la jaarka ah ama meesha baabuurta la dhigto ee furan ee ka horeysa, ama qaybaha ku hareeraysan hantida, ama wadooyinka u soo dhaw ee ay dadweynuhu adeegsadaan.

2) Qolalka la seexdo ee hudheelka, oo aysan ku jirin dhamaan qaybaha kale ee hudheelku.

3) Qolalka cisbitaalka ama goobaha caafimaadka kuwaas oo loo adeegsado in lagu daaweeyo ama lagu nasiyo bukaanka.

g) Daabacaad

Macluumaadka la daabacay, la qaybiyay, la gudbiyay, la baahiyay, ama si kalaba loo baahiyay oo ah dhamaan saxaafada hada la yaqaano ama wixii hada ka danbeeya la sameeyo.

h) Faraxumayn 

Waxa uu macnaheedu yahay falka kufsiga ah ama galida fal jinsi ah oo kale ama isku dayga falkaasi.

QAYBTA II

XORIYADA SAXAAFADDA

Qodobka 3aad: Xoriyada Saxaafadda

a. Xoriyada saxaafada waxaa xaqiijinaya oo aqoonsaday Dastuurka Jamhuuriyada Soomaaliland, waxayna ixtiraam iyo xishmad ka mudantahay dalkan gudihiisa.

b. Saxaafada lama cabudhin karo marka laga reebo siyaabaha halkan si cad loogu ogolaado.

c. Fal kasta oo loo qaadan karo in ay tahay faafreeb waa la mabnuucay, marka laga reebo siyaabaha halkan si cad loogu ogolaaday.

d. Suxufiyiintu waxa ay samayn karaan ururo mihnadeed balse shardi looga baahanyahay maaha.

e. Muwaadin kasta oo reer Soomaaliland ahi waxa uu xaq u leeyahay in uu galo ama fuliyo hawl qabad kasta oo saxaafadeed, kali ahaan ama isaga oo dad kale kula jira.

f. Xoriyada aqoonta, fikirka, saxaafada, rayi dhiibashada, xidhiidhka iyo helida warbixinaha waa xuquuqda muwaadinka kuwaas oo u awood siinaya isaga ama iyada in uu u cabiro fikirkiisa ama fikirkeeda, af ahaan, qoraal ahaan, ama sawir ahaan, ama qaab sawir ah iyo macno kale oo wax lagu cabiri karo, oo hada la yaqaano ama wixii hada ka danbeeya la sameeyo. Xuquuqahani waxaa loo damaanad qaaday muwaadin kasta Qodobka 32aad (1&3) ee Dastuurka Qaranka iyo Qodobada Xeerkan. Meelo naadira, ayaa xadka xuquuqdani la xadidi karaa, sida ay u baahato bulsho dimuquraadi ahi balse kaliya waa in ay ahaataa sida lagu ogolaaday halkani.

g. Xeerku waxa uu damaanad qaadayaa ilaalinta saxaafada, waxaanu siinayaa damaanad sharci ee suxufiyiinta si ay u adeegsadaan mihnadooda, si ay u helaan xoriyatul qawlka iyo xasaanada in la soo faragaliyo ilaa iyo inta ay u dhaqmayaan qaab sharci oo waafaqsan qodobada xeerkani.

Qodobka 4aad: Madaxbanaanida Saxaafada

Suxufiyiintu waxa ay lahaan doonaan xoriyad buuxda oo ay ku adeegsadaan shaqadooda, marka laga reebo marka si cad halkan loogu xadido ama xeer kale oo dhaqan gala ah oo ku dabaqma. Aqoonsiga xaqani waxa loogu talo galay qayb ahaan faa’iidada  saxaafada xorta ah ee bulshada, si ay ugu tabarucdo abuurida rayiga dadweynaha. Suxufiyiintu waxa ay fulin doonaan hawl qabadkooda gaarka ah iyaga oon ku xadgudbayn cunfiga islaamiga ah, ama mabaadiida Dastuurka Jamhuuriyada Soomaaliland. Wax caqabad ah laguma samayn karo hirgalinta hawlaheeda marka laga reebo marka si waafaqsan qodobada Xeerkan ama xeer kale oo ansaxa oo ku dabaqma.

Qodobka 5aad: Go’aansiga Ikhtiyaariga ah ee Daabacaada iyo Ururinta Warka

Suxufiyiintu waxa ay xor u ahaan doonaan in ay daabacaan ama ay iska daayaan in ay daabacaan iyaga oo adeegsanaya ikhtiyaarkooda iyo in ay ka soo ururiyaan ilaha warka iyo macluumaadka, iyada oo ay shardi tahay in suxufiyiintu in aanay si ogaala ama si kas ah ama si kas dhaaf ah u been abuuran daabacaada ama ku xadgudbaan Xeerkan ama xeer kale oo dhaqan gala oo khuseeya.

Qodobka 6aad: Go’aanka Ikhtiyaariga ah ee Daabacaada Nuxurka Cid Kale

Saxaafada iyo suxufiyiintu waxa ay ogolaan karaan nuxurka ay dadweynuhu u soo gudbiyaan iyaga oo adeegsanaya ikhtiyaarkooda oo kaliya waana ay diidi karaan in la daabaco qoraalada noocaasi ah.

Qodobka 7aad: Go’aanka Ikhtiyaariga ah ee Diidmada Diyaarinta ama Daabacaada iyo Samaynta Faalooyinka

Suxufiyiintu waxa ay leeyihiin xaqa in ay diidaan in ay diyaariyaan, baadhaan, ama daabacaan nuxur kaas oo ka duwan caqiidadooda ama aragtidooda ama ku gafaya damiirkooda suxufiyiin ahaan. Suxufiyiintu waxa ay xaq u leeyihiin.. in ay sameeyaan faalo, sida ay u arkaan in ay ku haboon tahay, si ay u cabiraan rayigooda iyada oon loo egayn kala duwanaanshaha rayiga ama aaraada ay qabaan dad kale.

Qodobka 8aad Go’aanka Ikhtiyaariga ah ee ka Warbixinta Dalal Kale

Suxufiyiintu waxa ay xaq u leeyihiin in ay ururiyaan war ama macluumaad iyo/ama ka warbixiyaan dhacdo kasta oo dalka gudihiisa ama caalami ah iyada oon loo eegayn dabciga xidhiidh ee ka dhexeeya dalka ay dhacdadu ka dhacday iyo Jamhuuriyada Soomaaliland.

Qodobka 9aad: Ka Ilaalinta Ka Aargoosiga

Suxufina lagama qaadi karo ama ma asiibi karo fal ku lid ah shakhsi ahaan oo ku salaysan habdhaqankiisa suxufinimo hadii uusan/aysan ku xadgudbin Xeerkan ama xeer kale oo dhaqan gala oo lagu dhaqo.

QAYBTA III

ILAALINTA ILAHA DHAWRSOON (QARSOON) IN LAGU QASBO IN AY DAAHFURAAN

Qodobka 10aad: Xaqa ka Helida War ee Ilaha Dhawrsoon (Qarsoon)

Suxufiyiintu waxa ay xaq u leeyihiin in ay helaan war iyo warbixinta kale ee ka yimaada ilaha dhawrsoon (qarsoon) iyo in ay daabacaan ama in aanay daabicin warkaasi ama warbixintaasi.

Qodobka 11aad: Ka Ilaalinta Daahfurida Qasabka ah ee Ilaha Dhawrsoon (Qarsoon)

Suxufiyiintu waxa ay xaq u leeyihiin in ay dhawraan oo ay ilaaliyaan qarsoodiga warbixinta laga helay iyo aqoonsiga ilahooda, hadii aan cida doonaysa in lagu qasbo daahfurkaasi uu cadeeyo kuna qanciyo maxkamada dhamaan arimahan soo socda:

a. Warbixinta laga raadinayo ishaasi uu aad u khuseeyo kala saarida arimo kiis socda ah uuna caqabad ku yahay go’aansiga kala saarida arimahaasi taas oo keenasa in kiisku uu buro ama uu guulaysto taas oo ku salaysan warbixintaasi; iyo

b. Warbixinta laga raadinayo ishani aan laga heli karayn ilo kale, taas oo baadhitaankeedana la soo waayay.

QAYBTA IV

HELIDA WARBIXINTA

Qodobka 12aad: Xaqa In si Macquula loo Helo Warbixinta Dawlada

Shakhsiyaadka, iyo hay’adaha, oo ay ku jiraan iyada oon lakala xadayn suxufiyiinta, waxa ay xaq u leeyihiin in ay dib u eegaan oo ay helaan nuqulada warbixinta dawlada, iyo saraakiisha leh arimahaasi waxa ay suurto galin doonaan suxufiyiinta in ay si ay degdega ah u baadhaan, u eegaan, ka samaystaan nuqulo, daabacaan nuxurka ama si kalaba uga faa’iideeyaan arimahaasi.

Qodobka 13aad: Ka Dhaafida La Ogolyahay ee Helitaanka Macquulka ah ee Warbixinta Dawlada

Helitaanka warbixinta dawlada waa la diidi karaa marka ay warbixintaasi ku jiraan:

a. Faahfaahinta hubka sirta ah ee milatariga, tabta difaaca, istaraatiijiyadaha iyo ciidamada, ama hawlgalada milatari ee difaaca dalka;

b. Sirta iyo arimaha sirta ah ee siyaasada arimaha dibada ee la xidhiidha difaaca iyo iskaashiga milatari;

c. Warbixiinta dawlada ee lagu siiyay, ama laga helay, dawlad kale taas oo lagu heshiiyay in la ilaasho warbixinta inta aan warbixintaasi la siin ama aan la helin;

d. Warbixinta dawlada taas oo daahfurkeedu si aada u khatargalin karo:

1) Ka hortaga ama baadhida danbiga;

2) qabashada ama maxkamadaynta danbiilayaasha;

3) Maamulka cadaalada; ama

4) Aqoonsiga ilaha sirta ah ee warbaahinta taas oo hay’adaha fulintu ay balanqaadeen sirnimadooda.

e. Warbixinta taas oo hadii, la daahfuro, si macquula loo rajayn karo in ay khatar galiso nolosha ama badbaadada jidheed ee shakhsiga.

f. Xogta shakhsiga ah, taas oo daahfurkeedu noqon karo weerar aan loo cudur daari karin oo ku saabsan nolosha gaarka ah ee shakhsigaasi, hadii aan xogtaa shakhsigu ay khuseyso waajib qaran, shaqo, ama meel (jago) uu hayo qofkaasi.

Qodobka 14aad: Ka Dhaafida Waajibka ah ee Helida Macquulka ah ee Warbixinta Dawlada

Iyada oon loo eegayn farqadaha ee qodobka 13aad, codsiga Warbixinta Dawlada waa in aan loo diidin hadii:

a. Warbixintaasi dawladeed ay wali leedahay hay’adu oo taariikhdeeduna ay dib ugu noqonaso in ka badan labaatan (20) sanno;

b. Warbixintaasi dawladeed ay marka horeba si caam ah loo helayay;

c. Qofka ay khuseyso macluumaadkaasi shakhsiyeed ee warbixintiisu ay hoos imaanaso farqadaha xeekani uu ogolaado in la daahfuro.

QAYBTA V

MAAMULKA HAWLAHA SAXAAFADA IYO SUXUFIYIINTA

Qodobka 15: Xaqa Isbaabulka

Suxufiyiinta xuquuqdooda waxa ay ku ilaashan karaan balse shardi maaha, in in ay sameeyaan ururo ama urur xirfadlayaala oo kale ama/iyo habka sharciga ah ee uu siiyay Dastuurku ee uu damaanad qaaday xeerku.

Qodobka 16: Lahaanshaha Hay’adaha Qaybiya Nuxurka Saxaafada

Xaqa lahaanshaha hay’adaha kuwaas oo qaybiya ama baahiya nuxurka saxaafada waxa damaanad qaaday Dastuurka iyada oo la raacayo qodobada xeerkan dhamaan muwaadiniinta iyo shakhsiyaadka kale ee dabiiciga ah iyo hay’adaha qaanuuniga ah (oo ay ku jiraan iyada oon la kala xadayn shirkadaha gaarka loo leeyahay iyo shirkadaha ay dawladu leedahay) xisbiyada siyaasiga ah, ururada caalamiga ah, Wasaaradaha Dawlada

Qodobka 17aad: Dhaqangalinta Maxkamadaha

Suxufiyiintu waxa si toos ah u dhaqangalin xuquuqdooda hay’adaha garsoorka iyada oo loo eegayo xeerasha si ay u gutaan xuquuqdooda halkan ku xusan.

QODOBKA VI

MABNUUCIDA XABSI GALINTA IYO LA WAREEGIDA

Qodobka 18aad: Mabnuucida Xabsi Galinta

Suxufina laguma xabsi galin karo in uu gutay hawlaha saxaafada ama wax ku salaysan daabacaad nuxur hadii aan xadhigaasi aan loo soo rogin iyada oo lagu salaynayo gaf xeer kale oo dhaqangala oo ku dabaqma oo ka horeeyay falka suxufiga lagu maxkamadeeyay, xukunkaasi kaas oo ogolaanaya soo rogida xadhiga xabsiga.

Qodobka 19aad: Mabnuucida La Wareegida

Wax daabacaad ah ama agab lagu ururiyay war, iyada oon loo eegayn in ururintaasi wareed ay hogaamisay ama keentay wax daabacaad ah, lalama wareegi karo hadii uusan jirin ku xadgudub xeerkani ah ama xeer kasta oo kale oo dhaqan gala.

QAYBTA VIII

WAAJIBAADKA SAXAAFADA IYO SUXUFIYIINTA

Qodobka 20aad: Cashuuraha iyo Khidmada Kastamada

Saxaafada iyo suxufiyiintu waxa waajib ku ah, si la mid ah dadka kale ee ku xusan xeer dhaqangal ah, bixinta cashuuraha iyo khidmada kastamada ee la xidhiidha soo dajinta alaabada iyo qalabka saxaafada balse wax cashuur ah laguma soo rogi karo hay’ada saxaafada ama suxufiyiinta oo ka badan waxa lagu soo waajiba hay’adaha kale ama shakhsiyaadka ku lugta leh ganacsiyada kale.

Qodobka 21aad: Mabnuucida Ku Xadgudubka Hanti Gaar ahaaneed

Saxafiyiintyu kuma lug lahaan karaan xadgudub sharci daro ah oo qof hantidiisa gaarka ah, iyada oo ay si kastaba shardi u tahay, in ay:

a. Ku xadgudub hanti gaaar ahaaneed hadii ay si macquula oo ah niyad sami u rumaysanyahay ama si macquula u ogyahay in talaabadaasi ay ahayd mid lagama maarmaan u ah ka ilaalinaso shakhsiyaadka khatargalin muuqata oo dhib ah oo ah caafimaadka guud ama badbaadada; ama

b. Sabab ah raadinta waraysiga qofka deganaansho gaar ahaaneed, iyada oo loo shardinayo in suxufigu uu ka tago deganaanshahaasi gaar ahaaneed hadii galitaanka loo diido.

Qodobka 22aad: Qalabka Dhagaysiga

Hadii aan si kale loogu baahan oo ah ilaalinta danta guud ama ilaalinta danahooda sharciga waafaqsan, suxufiyiintu ma duubi karaan ama ma daabaci karaan agab lagu helay qalabka dhagaysiga sirta ah ama basaasida dhagaysiga tilifan gaar ah ama wada hadal kale oo ku dhacay elegtarooni ahaan ama dhagaysi sir ah oo ku saabsan wada hadal gaar ahaaneed, dhagaysi tilifan, ama duubista wada sheekaysi gaar ah.

Qodobka 23aad: Iska Dhigida Qof kale 

Suxufiyiintu ma heli doonaan ama ma raadsan karaan war ama ma qaadi karaan sawir ama kuma hawlanaan karaaan duubis muuqaal ah iyaga oo adeegsanaya magac qaldan ana been ah.

Qodobka 24aad: Qaababka Warka Lagu Helo

Suxufiyiintu kuma heli karaan ama kuma raadsan karaan war, warbixin ama sawiro qaab ah hanjabaad ka dhan ah badbaadada jidheed ee qofka ahaan ama qasab dagaal daba socdo.

Qodobka 25aad: Waraysiga iyo Ka Qaadista Sawirada Caruurta

Suxufiyiintu si ogaala uma waraysan karaan ama uma daah furi karaan, qoraal ahaan ama sawir ahaan aqoonsiga caruurta ka yar 15 jir da’ ahaan si loogala doodo arimo khuseeya daryeelka caruurtaasi ama caruur kale iyada oon ogolaansho laga haysan qofka lagu xusay qoraalka waalidkii ama masuulkiisa sharci sida lagu xusay shuruucda caalamiga ah ee la xidhiidha xuquuqda caruurta, ka maqnaanshaha khatar galin dhab ah oo ku saabsan caafimaadka bulshada ama badbaadada.

Qodobka 26aad

Dhibanayaasha Faraxumaynta iyo Ilmaha Aabelaawaha ah

saxaafadu ma sheegi karaan dhibanayaasha faraxumeyneed ama uurka aan ku imaan guurka, waxaanay ka digtoonaan doontaa in ay baahiso wax warbixin ah taas oo koobsanasa aqoonsiga dadkan, hadii aan qofkani ka raali noqon in daaha laga qaado, ama caruurta dadkaasi.

Qodobka 27 aad

Xadidaadaha ku saabsan Daabacaada

Suxufiyiintu waxay ka waantoobi doonaan qaybinta baahinta, daabacaada:

(a)  Dhukumenti kasta ama warbixin kasta taas oo ah arin amaan qaran ah, taas oo daah furkeedu khatargalinayo danaha guud ee qaranka khatarna gelinaysa nololaha shakhsiyaadka; iyo/ama

(b)  Dhiirigelinaysa in la galo fal arbushaada ama argagixiso.

QAYBTA VIII.

GUDIDA QARANKA EE WARBAAHINTA

Qodobka 28 aad

Abuurida 

Waxaa jira gudi la abuuray oo loo yaqaan Gudida Warbaahinta ee Qaranka.

Qodobka. 29aad

Cida ku Jirta Gudida

 29.1.aad

(1) Gudidu waxay ka koobnaan doontaa Sadex iyo Toban xubnood kuwaa soo kala ah:

(a)  Laba aqoonyahan oo la soo xulay oo uu magacaabo Wasiirka Warfaafintu;

(b) Sadex wakiil oo ay soo magacaabaan Ururka Suxufiyiintu;

(c) Laba ay soo magacaabaan ururada mulkiilayaasha joornaalada, raadiyooyada iyo xarumaha telefishanada;

(d)  Hal qareen oo la soo xulay oo ay soo magacaabaan bulshada sharciga ee Soomaaliland;

(e) Laba xubnood oo qaranka ah kuwaasi oo ahaan doona shakhsiyaad la cadeeyey sharaftooda iyo suncad wanaagooda oo uu soo magacaabo Baarlamaanku;

(f) Hal qoraa oo caan ah ama abwaan ay tahay inay soo magacaabaan Ururka Qorayaashu;

(g) Hal aqoonyahan diineed oo la soo xulay oo ay tahay inay soo magacowdo Wasaarada Arimaha Diintu;

(h) Mid 

Qodobka 29.2aad:

Ugu yaraan afar xubnood oo Gudida ka mid ahi inay ahaadaan Dumar.

Qodobka 30 aad

Mudada Xubinimada Gudida ee Xafiiska la haynayo

(1)  Xubnaha Gudidu waxay hayn doonaan xafiiska mudo shan sano ah, waxaanay xaq u lahaan doonaan in dib loo soo doorto.

(2) Xubinta Gudida ahi waxay iska casili kartaa xafiiskeeda/kiisa wakhti kasta. Casilaadu waa inay qoraal ahaataa oo lagu soo hagaajiyay Gudida Gudida ogaysiiska iscasilaadana waa in si dhakhso ah loo ogaysiiyaa maamulkii soo magacaabay marka hore. Xubintu waxay sii wadaysaa inay shaqayso ilaa iyo badalkeeda ay ansixinayaa Baarlamaanku, mudo aan ka badnayn sadex bilood.

Qodobka 31 aad

Mushahar- siiinta

Xubnaha Gudida waxaa la siin doonaa mushahar iyo gunooyin  ay go’aamiyeen Gudida laftoodu oo ayna ansixiyeen Baarlamaanku.

Qodobka 32 aad

Aqoonsiga Sharci ee Gudida

(1)  Gudidu waxay ahaan doontaa hay’ad iskeed u jirta oo leh jiritaan abadi ah iyo shaambad guud waana lagu dacwayn kartaa waxna ay dacwayn karaa magaceeda shirkadnimo.

(2)  Gudidu waxay lahaan kartaa, qanban kartaa, maamuli kartaa badalina kartaa hanti kasta, oo guurto ah ama ma guurto ah, waxaanay  heshiis la gali kartaa ama macaamil kale waxaanay qaban karaan shay kasta, kaasoo, sharci ahaan, ay gali karto ama ay qaban karto shirkad jirtaa.
Qodobka 33aad

Hadafyada Gudida

Shaqooyinka Gudidu waxay ahaan doonaan:

(a)  Inay kor u qaadaan, guud ahaan isu socodka xogta.

(b)  Inay dhiirigeliyaan, tababaraan, qalabeeyaan una awond siiyaan saxafiyiinta inay ciyaaraan doorka ay ku leeyihiin bulshada.

(c) Inay abuuraan ilaaliyaana heerarka xirfadeed ee suxufiyiinta.

(d) Inay kaantaroolaan shaqada korna uqaadaan anshaxa suxufiyiinta.

(e) Diwaangeliyaan oo xaqiiqsadaan suxufiyiinta.

(f) Inay diwaangeliyaan, dabagalaan oo ay kormeeraan hay’ada warbaahinta.

(g) Inay dhexdhexaadiyaan muranka udhaxeeya :

i. Dadwaynaha iyo saxaafada

ii. Qaranka iyo saxaafada

(h) In ay adeegsadaan fara ku haynta anshax marinta ee suxufiyiinta, tafatirayaasha iyo baahiyayaasha.

(i)  Inay aburaan oo ay ilaaliyaan xidhiidhka laba geesoodka ah ee ururada saxafiyiinta caalamiga ah iyo ururada kale fikirka kor loogu qaadayo hadafyada Gudida.

(j) Inay qabtaan shaqo kasta taasi oo uu ogolaaday ama uu farayo sharcigu.

Qodobka 34 aad

Warbixinta Gudida

Gudidu waxay sadex bilood gudahood ka dib dhamaadka sanad kasta, u gudbinaysaa warbixin sanadeed dhamaan waxqabadkooda, Baarlamaanka (laba Aqal) iyo Golaha Wasiirada, isla markiiba.

Qodobka 35 aad

Kulanada Gudida

(1) Kulanada joogtada ee Gudida

Gudidu waxay kulmi doontaa si ay u gutaan waajibaadkooda ugu yaraan hal mar bishii, ama marka ay soo codsadaan ugu yaraan sadex meeloodaw meel xubnaha Gudidu. Kulanada Gudida waxay  ka dhici doonaan xarumaha Gudida, hadii aan si kele lagu heshiin.

(2) Wakhtiga iyo Goobta Kulanada

Wakhtiga iyo goobta kulanka waxaa la ogaysiin doonaa xubnaha ugu yaraan toban cisho ka hor kulanka marka laga reebo xaalada degdega ah, ogaysiis ka gaaban ayaa la siin doonaa.

(3) Kulanka ugu Horeeya

Kulanada ugu horeeya Gudidu waxay iska  dhex dooran doonaan xubnahoodu, gudoomiyaha, gudoomiye-ku xigeenka, xoghaya iyo khasnajiga, kuwaasi oo noqon doonaa gudida fulinta ee Gudida.

(4) Gudoominta Kulanada

Gudoomiyaha ayaa gudoomin doona dhamaan kulanada Gudida, hadii uu maqan yahayna gudoomiye ku xigeenka. Hadii labaduba ay maqanyihiina kulanka waxaa loo magacaabi xubini in ay gudoomiso kulanka. Ansaxnimada habraacyada kulanka ma saamayn doonaan maqnaanshaha gudoomiya iyo gudoomiye ku xigeenku.

(5) Kooramka

Todoba xubnood oo Gudida ka mid ah ayaa noqon doona kooramka.

(6)  Codaynta

Go’aanada kulanka Gudida waxaa lagu go’aamin doonaa aqlabiyad fudud (simple majority) oo ah xubnaha jooga kulanka. Hadii ay is leekaadaan codadku gudoomiyaha ama qofka gudoominaya kulanka ayaa leh codka kala saarida.

(7) Habraacyada

Iyadoo ay shirdi u tahay qodobada xeerkani, Gudidu waxay  saari kartaa habraaceeda gaarka ah.

(8) Dood Qoraalka Kulanada

Xoghayaha gudidu wuxuu abuuri doonaa in uu u diwaangeliyo oo uu hayo/ilaaliyo dood qoraalka dhamaan kulanada qaab ay ansixiyeen Gudidu. Dood qoraalka waxaa loo gudbin doonaa  Gudida si ay u  xaqiijiyaan kulankeeda ku xiga, iyo marka sidan loo xaqiijiyo waxaa saxeexi doona Gudoomiyaha iyo Xoghayaha  iyada oo ay joogaan xubnaha kale ee jooga kulanku.

(9)  Daah Furka Danaha

Hadii xubin Gudida ka mid ahi kaasi oo jooga kulanka Gudida oo ay hortaalo arin in ay go’aan ka gaadhaan arinkaasi oo xubintaasi ama qoyskiisa ugu dhawi ay si toos ah ama si aan toos ahayn ugu lug leeyihiin si gaar ahaaneed, waxa uu/ay sida ugu suurto gashan inta uusan bilaabmin kulanku, daaha ka qaadi doontaa dantaasi, kama qayb gali karto wax falanqayn ah ama dood ah, uma codayn karto su’aal kasta oo la xidhiidh leh arinkaasi. Daahfurida arinkaasi ee ay samaysay xubintaasi oo ay samayso xubintaasi waxa lagu diwaan galin doonaa dood qoraalka kulanka.

Qodobka 36aad

Maalgelinta Gudida

(1)  Maalgelinta Gudidu waxay ka koobnaan doontaa ;

(a)  Deeqo ka yimaada dawlada;

(b)  Fiiyo iyo khidmado kale oo lagu bixiyay adeega ay bixiyeen Gudidu

(c) Deeqo, hadyado iyo deeqo ilaha kale ee lagu ogolaaday xeerkan

(d) Amaaho ka yimaada baananka qaranka iyo kuwa gaarka ahba

(2)  Dhamaan maaliyada Gudida waxaa loo maamuli  doonaa iyadoo loo marayo Sanduuqa (kayda) uu abuuray Gudidu. Gudidu waxay lahaan doontaa xisaabta baanka ee baanka ay u go’aamiyeen Gudidu.

(3) Sanad maaliyadeedka Gudida waxay ku raaci doontaa  in Dawlada Soomaliland, Gudidu waxay lahaan doonaan diwaano saxan oo xisaabeed, waxa ay diyaarin doonaan warbixin sanadeedka maaliyada ee xisaabaadka habraaca sanad maaliyadeedka aan ka danbayn sadex bilood ka dib dhamaadka sanad maaliyadeedka.

(4) Diwaanada xisaabta ee Gudida waxaa loo gudbin doonaa Hantidhawraha Guud sadex bilood gudahood ka dib dhamaadka sanad maaliyadeedka, si xisaab-xubin (baadhis) loogu sameeyo.

(5) Hantidhawraha Guud, ka dib markuu baadho xisaabta Gudida, waxuu u gayn doonaa warbixinta baarlamaanka hortiisa muddo sadex bilood ah gudihiis.

Qodobka 37aad

Maamulka Adeegsiga Guud

(1)  Gudidu waxay abuuri doontaa oo ay ilaalin doontaa Diwaanka Guud ee Suxufiyiinta Soomaaliland.

(2) Qof kasta oo ka shaqeeya saxaafada Somaliland  waxaa la gelin doonaa  Diwaangelinta Guud ee Suxufiyiinta.

(3) Qofka gala Diwaanka Guud ee Suxufiyiinta waxaa loo soo saari doonaa shahaadada ku shaqaynta marka uu bixiyo ujuurada sharci dajiyay.

(4) Qofna kuma shaqayn karo saxaafada hadii uusan/aysan lahayn shahaado ansaxa oo adeegsi oo uu soo saaray Gudidu.

(5) Qofka waxaa loo qaadanayaa inuu adeegsado saxaafada hadii isaga ama iyadu uu ku mushahar qaato ururinta, soo saarida, daabacaada, ama baahinta warka.

(6) Qof kasta oo ku xadgudba  faqrada 4 ee Qodobka 10. Gala faldambiyeed waxa uu mutaysanayaa ganaax aan ka badnayn sadex million oo Somaliand shilin ah, hadii uu ku guul daraysto  in uu bixiyo ganaaxana xadhig aan ka badnayn sadex bilood.

Qodobka 38 aad

Diwaangelinta iyo Kormeerida Hay’adaha Saxaafada 

(1) Hantiilaha hay’ada warbaahintu waxay iyada oo bixinaya ujrooyinka lagu waajibiyay, diwaan gelinayaa ururkiisa isaga oo siinaya faahfaahinta soo socota:

(a) Magaciisa, iyo ciwaanka oo ay la socoto cadaynta aqoonsigiisa.

(b) Magaca, ciwaanka iyo xadiga waxqabadka hay’ada warbaahinta

(c) Qiimaha lacagta lagu maalgeliyay shaqada

(d) Magaca ciwaanka, iyo cadaynta khibradihiisa oo ay ku jirto shahaadadiisa uu isticmaalayo oo uu soo saaray Gudidu, ee tafatiraha.

(e) Faahfaahinta kale ee ay soo dejiyaan Gudida.

(2) Hantiiluhu wuxuu ogaysiin doontaa Gudida sodon cisho gudahood oo ka bilaabmasa ogaanshihiisa waxka bedel kasta oo ah faahfaahinta lagu xusay farqadaha sare ee Qodobka (11.1).

(3)  Qof kasta  oo ku xadgudba qodobada xaga hore lagu sheegay (11.1, iyo 11.2) wuxuu galay danbi waxaanu mutaysanayaa xukun  ganaaxa aan ka badnayn sadex million oo somaliland shilin ah, hadii uu bixin waayo ganaaxana, xadhig ah mudo aan ka badnayn sadex bilood.

(4)  Hantiilaha ama tafatiraha hay’ada warfaafineed wuxuu:

(a) Hubin doonaa in waxa la baahiyay ama la daabacay ama la qaybiyay habuun in uusan ka hor imaanayn qiyamka ama akhlaaqda bulshada.

(b) Hayn doonaa nuqul ka mid ah jaraa’id kasta oo ay daabacday hay’ada iyo nuqulka wax kasta uu ku lamaan iyada mudo aan ka yarayn toban sano, hadii ay tahay saxaafad elegtarooni ahna, waxa uu hayn doonaa nuqul ka mid ah wax kasta uu baahiyo raadyow ama xarun talifishan muddo aan ka yarayn lixdan cisho.

Qodobka 39 aad

Gudida Anshaxa

(1) Waxaa jira gudi anshaxeed oo la abuuray, oo halkan wixii ka danbeeya loo yaqaano Gudida anshaxa, ee ka midka ah Gudida.

(2) Gudida anshuxu waxay ka koobnaan doontaa shan xubnood oo laga soo dhex doortay xubnaha Gudida dhexdooda, oo aanu ku jirin Gudoomiyuhu, Xoghayaha iyo khasnajiga Gudida. Ugu yaraan hal qareen waa inuu ka mid ahaadaa Gudida.

(3) Gudidu waxay yeelan doontaa Gudoomiye iyo xoghayn, iyo sadex xubnood oo gudida ah waxaanay noqon doonaan kooramka.

(4) Cabashada ama eedaynta ka soo horjeeda suxufiga, kaasi oo hadii la cadeeyo dhaliya anshax xumo xirfadeed, waxa u soo jeedin kara gudida qof kasta cabashadaasi ama sheegashadaasi waxa ay ahaan doontaa qoraal.

(5)  Xoghayaha Gudidu waxay marka ay helaan cabasho hal usbuuc  gudihii u geyn doonaan arinka Gudida, taas oo dajin doonta taariikhda garmaqalka cabashada.

(6) Gudidu waxay siin doontaa suxufiyiinta ay cabashadu ka dhanka tahay fursad lagu dhagaysto waxaanay siin doonaan nuqul ka mid ah cabashada iyo qoraalada kale ee la tacaluqa ugu yaraan toban cisho oo ka horeeya taariikhda loo dajiyay gar maqalka.

(7) Qofka oo la horkeenay Gudida isaga oo dhinaca, heer kasta oo garmaqal, wuxuu wakiilan karaa qareen matala.

(8) Marka la eegayo cabasho kasta Gudidu waxay amri kartaa dhaar ama  cadayn.

(9)  Marka ay gudanayaan waajibaadkooda, Gudidu waxay waraysan kartaa lana shaqayn doontaa qof kasta siday ay lagama maarmaan u aragto.

Qodobka 40 aad

Go’aanada Gudida

(1) Ka dib dhagaysiga suxufiyiinta ay cabashadu la xidhiidho iyo ka dib marka ay eegaan cadaynta la cuskday , Gudidu waxay:

i. Laali kartaa cabashooyinka hadii wax sabab ah oo loo qaato talaabo anshax marin ah aan la cadayn, ama 

ii.  Hadii talaabo anshax marin ah la cadeeyo, waxa ay ku soo rogi doontaa wax ka mid ah ama mid ka mid ah ganaaxyadan soo socda:

(a) Suxufiga waxa lagu waajibin doonaa ama la fari doonaa in uu raaligaliyo dhinaca la dhibanaha ah habka ay cayimeen Gudida cabashooyinku si la mid ah oo ku qoran far la mid ah iyo bog la mid ah ee maqaalka ku soo baxay jaraa’idka.

(b) Ruqsada adeegsiga suxufiga oo la hakiyo mudo aan ka badnayn lix bilood .

(c) Suxufiga oo lagu xukumo ganaax aan ka badnayn Saddex Milyan oo Shilin Soomaliland ah.

(d) Ururka warbaahinta ee daabacay arinta keentay cabashada oo bixiya magdhawga siiyana qofka ay asiibtay khasaaruhu ama dhaawaca oo ka dhalatay akhlaaq daradaasi.

(2)  Suxufiga ama cabashada ay wax yeelaysay go’aanka Gudidu waxay uga rafcaan qaadan karaan go’aankaasi Maxkamada muddo soddon cisho gudahood ah oo ka bilaabmasa taariikhda ay Gudida Cabashada loo geeyay suxufigaasi ama cabashadaasi.

(3) Hadii Gudidu ay xayirto suxufiga, suxufiyiintu waxay mudada rafcaanku socdo sida ku xusan Qodobkan, xaq uma laha in ay ku shaqeeyaan mihnada.

(4) Gudidu waxay ka masuul noqon doontaa hirgelinta Go’aanka Gudida anshax marinta.

(5) Gudida anshax marintu waxay marka ay helaan xaqiiqo cusub oo la xidhiidah kiiska suxufiga la xayiray ka qaadi doontaa xayiraada.

IX

QODOBO KALA DUDUWAN

Qodobka 41 aad

Waajibka Wadashaqaynta Warbaahinta iyo Suxufiyiinta.

(a) Sarkaalada dawladu waxay la shaqayn doonaan caawina doonaan warbaahinta iyo suxufiyiinta si ay u hormariyaan mabaadidia xuquuqda bulshada ee ah in ay helaan war.
(b) Dawladu waxay dhiirigelin doontaa warbaahinta iyo suxufiyiinta waxaanay inta u suurtogasha caawin doonaan iyada ama iyaga.
Qodobka 42 aad

Nasakhaad

Xeer kasta, qaraar, amar kaasi oo khilaafaya xeerkan wuxuu noqonayaa waxba kama jiraan marka xeerkani dhaqan galo.

Qodobka 43 aad

Hirgelinta Xeerkan

(a) Xeerkani wuxuu dhaqan geli doonaa makra uu saxeexo Madaxwaynahu, ka dib ansixinta Baarlamaanka, waxaan lagu daabici doonaa Faafinta Rasmiga ah.

(b) Muran kasta oo ka dhasha fasiraada iyo macnaha qodob kasta oo xeerkan ah, qoraalka luuqada Ingiriisiga ayaa loo tixgelin doonaa ta rasmiga ah.

